9 maart 2008

vyfde sondag in lydenstyd

liturgiese voorstel

	Leesroostertekste

Fokusteks:

Esegiël 37:1-14

Ander tekste:
Psalm 130; Romeine 8:6-11; 




Johannes 11:1-45


	Inleiding

Die vyfde Lydensondag staan bekend as Judice (reg) na aanleiding van Psalm 43:1: “Laat tog reg aan my geskied, o God . . .” Twee van die mees sentrale Ou-Testamentiese begrippe word met geregtigheid in verband gebring. Sjalom (vrede) en gèsèd (barmhartigheid) kan nie sonder geregtigheid nie. Judice (reg) roep ook verbandhoudende Bybelse temas na vore. Die boodskap dat God regmaak wat verkeerd is en die gevolglike lewensherstel uit sonde, doodsheid en hartseer is by al hierdie Sondag se tekste teenwoordig. Doodsbeendere kry senings, vleis en lewe (Eseg 37). Daar is ’n skuif van skuld na vergifnis, hooploosheid na hoop en wantroue na vertroue (Ps 130). Die sondige natuur loop uit op die dood, maar die Gees gee lewe en vrede (Rom 8). Jesus huil saam met hartseer mense en gee lewe aan Lasarus (Joh 11).



	God versamel ons voor Hom

Psalm 130 getuig van onverdiende reg wat die gelowige uit God se hand ontvang. Volgens kerkmusici is die melankoliese klank soos in die volksmond aangepas (en by die tweede melodie van Ps 130 te vind is) ’n unieke bydrae van Afrikaans tot kerkmusiek. Die psalm staan ook bekend as die Voortrekkerpsalm. Die melodie verklank uitsigloosheid, maar sing ook van hoop in die getroue God wat lewe gee.


	Diens van die tafel

Christus is die hemelse reg en geregtigheid wat aarde toe gekom het. Die Gees van Christus lei ons deur die dood na die lewe. Romeine 8 kan in aansluiting by die fokusteks tydens nagmaal benut word.



	Diens van die Woord

God laat reg geskied. Hy gee lewe aan bene en herstel vasgeloopte lewens.


	Uitsending

	Musiek en sang

Slotsang: Lied 415 “Jesus leef, en ons met Hom!” 


	


preekstudie – ESEGIëL 37:1-14
Konteks

Esegiël was die eerste profeet wat sy stem uit die Babiloniese ballingskap laat hoor het. Reeds in 597 vC is hy saam met van sy volksgenote na Babilon in ballingskap weggevoer. 

Die boek val breedweg in drie hoofdele uiteen:

Hoofstuk 1-24: Roeping en profesieë van oordeel oor Juda/Jerusalem.

Hoofstuk 25-32: Profesieë teenoor die nasies.

Hoofstuk 33-48: Verkondiging van verlossing vir Juda/Jerusalem.

Esegiël lê deurgaans klem op God as die Gans Andere. Hy is totaal anders as die mens en ander gode. Hy is nie soos die ander gode wat Israel na willekeur kon manipuleer nie. Hy is die Heilige, Almagtige en Gans Andere wat oordeel oor die volk wat ontrou aan Hom is en sy eer deur die modder sleep. Oordeel spreek egter nie die laaste woord nie. Die Here wil die volk deur die oordeel van die ballingskap laat besef dat Hy alleen God is en hulle opnuut nooi tot ’n herstelde verhouding met Hom.

Vanuit sy agtergrond as priester lê Esegiël nie eerstens klem op sosiale ongeregtigheid nie, maar op die heiligheid van die tempel in Jerusalem en die kultus wat ontheilig is deur die aanbidding van ander gode en die inkorporering van heidens-godsdienstige gebruike en ook onder andere deur die ontheiliging van die sabbat. Vir die profeet is dit baie belangrik dat sy volksgenote en die nasies God sal ken/erken as die Here. Daarom kom die erkenningsformule 54 maal in die boek voor wat telkens sê: “Hulle sal weet/besef/erken dat Ek die Here is.” Esegiël sê God leef en Hy is in beheer. Selfs ander volke se lotgevalle val binne sy magsdomein.

Esegiël tree voor verskillende gehore op. In die eerste plek is daar die ongehoorsame volk in Jerusalem, net voor die finale val voor die Babiloniese leërs in 586 vC. Hulle glo God is aan hulle kant, hulle het ’n oninneembare stad en die tempel van die Here staan bo-op Sionsberg. In die tweede plek is daar die ballinge wat in 598 vC, na die eerste of voorlopige val van Jerusalem, na Babel weggevoer is. Aan hulle verkondig Esegiël: God het nie in Juda agtergebly of langs die pad weggeraak nie. Hy is oral teenwoordig, ook in die “onrein” land Babilonië. Die derde gehoor is die volgelinge van Esegiël wat ’n boodskap skryf vir dié wat ’n paar dekades later uit die ballingskap in Babel terugkeer na Jerusalem. Hulle doen dit deur Esegiël se gedagtes uit te brei en toe te pas op die veranderende tyd. Dit is hulle wat oor die nuwe begin skryf en op daardie manier hoop wil bring vir die neerslagtige volk wat uit die ballingskap teruggekeer het. 

Die boodskap van Esegiël is dat God dikwels ’n nuwe begin maak wanneer die nag op sy donkerste is. God betoon genade en beloof en skep ’n nuwe toekoms ten spyte van Israel. Hy red ter wille van Homself en nie omdat Hy meriete in sy volk vind nie. Die hele Esegiëlboek is die biografie van ’n man se verhouding met God. Hier lees en hoor ons hoe die Here met die profeet praat, dikwels ook deur beelde en visioene en hoe dié woorde en beelde sy gedrag en optrede bepaal. Deur sy eie pad met God wat ook worsteling ingesluit het. Esegiël roep elkeen van ons op om in ’n lewende verhouding met God te staan, want geloof moet geleef en beleef word, anders is dit soos droë doodsbeendere in die laagte.

Teks

Die hele boek Esegiël, maar veral hoofstuk 37:1-14, bied geweldige troos vir mense wat ervaar dat hulle leefwêreld inmekaargestort het, alles waaraan hulle gewoond was om hulle verander het en die wêreld vir hulle ’n onvaste en bedreigende plek geword het. Hoofstuk 37 is deel van die heilsprofesieë wat deurloop vanaf hoofstuk 33-48. Volgens Coenie Burger kry die heilsboodskap van hoofstuk 33-48 ’n sekere konsentrasie en toegespitsheid in Esegiël 33-48. Die perikoop self val in twee dele uiteen: die visioen in 1-10 en die verklaring van die visioen in 11-14. Kommentatore is dit eens dat Esegiël waarskynlik hierdie visioen in Babilon gesien het, kort na die val van Jerusalem. 

Preekvoorstel 

Vir die prediking van hierdie perikoop in die  Lydenstyd is die samevatting van Willie Jonker oor die Lydenstyd baie van pas: “So is die lyding van Christus vir ons tot ’n onuitspreeklike troos, nie alleen in ons bewussyn van ons sonde nie, maar ook wanneer ons terneergedruk word deur die kwaad wat in die wêreld skynbaar heerskappy voer en in die pyn van ons eie lyding. Noudat God só diep tot ons neergedaal het, is ons lewe omvang deur die genade en staan dit in die teken van die lig.” Die teks van Esegiël 37:1-14 word deur baie kommentatore ook met Christus se opstanding verbind en van daaruit aan die algemene opstanding uit die dood. So voer Burger onder andere aan: “Daar kan weer sprake wees van hoop as die kerk begin leef uit die Gees wat Christus opgewek het uit die dood en op wie ons vertrou vir ons uiteindelike opwekking.”

Rondom die prediking van Esegiël 37:1-14 sou ek in aansluiting by Jonker, ’n teopasgitiese lyn volg. God het deur die kruis van sy Seun juis kom neerdaal in ons duisternis, in die doodsheid van ons lewe en in die stukkendheid van die wêreld. Christus het gekom om ons, wat as gevolg van ons sonde geestelik dood was, uit die duisternis te lei na die lig. Dit het Hom die kruis gekos. Daarom sou ek Efesiërs 2:1-10 as Nuwe- Testamentiese perspektief met Esegiël 37:1-14 verbind. Hier volg nou ’n relatief uitgebreide preekvoorstel wat heelwat van die insigte vanuit die kommentare probeer inkorporeer.

1. Waar staan Israel?

Esegiël 37 begin by ’n plek van totale hooploosheid – in ’n laagte vol mensbeendere. Hierdie bene is droog – dit lê lank daar en is al deur die son gebleik. In daardie tyd was dit onmoontlik om te bepaal van wie die bene afkomstig was – daardie laagte vol bene stel dus mense voor wat hul identiteit verloor het. Ook sou iemand wat Esegiël se visioen gehoor het dadelik gedink het die mense aan wie hierdie bene behoort, vervloek is of onder God se oordeel gestaan het. Want hierdie bene het bo-op die grond rondgelê – die mense is nooit begrawe nie. Dit was ’n verskriklike ding in die tyd van die Ou Testament om nie ’n begrafnis te kon hê nie. Sulke mense is beskou as mense op wie God sy rug gedraai het.

Hierdie beeld van die laagte vol doodsbeendere is simbolies van die volk van die Here wat in hierdie stadium in ballingskap in Babilon sit. Die verlies van hulle land, hulle geliefdes, hulle koning, hulle tempel en die heilige stad Jerusalem was vir hulle ’n ervaring soos die einde van die wêreld wat aangebreek het – asof alles wat eens sinvol was, nou sy sin verloor het. Ons kan sê dat Israel iets ervaar het wat die Amerikaners na 9/11 ervaar het – hulle het aan posttraumatiese skok gely. Vir Israel was die ramp te groot, die situasie te hopeloos vir herstel.

Waar staan ons as die Here se kinders vandag? Ook in ons land is daar by baie mense ’n magtelose wanhoop oor ’n situasie van misdaad, geweld en korrupsie wat by die dag meer hooploos lyk. Mense voel magteloos, uitgelewer aan magte en kragte wat hulle as groter en hoër as hulle beleef. Hulle is angstig oor die toekoms en sukkel met ’n verlies aan identiteit. Ons kan maar net aan verskeie diagnoses dink wat veral in die pers oor die kerk gemaak word: die kerk is dood, uitgedien, uitvoeling of terminaal siek. Die kerk is ’n toksiese omgewing vir regdenkende en intelligente mense, sukkel met finansies en is besig om die belangstelling en lojaliteit van sy lidmate te verloor. Daar is net te veel ander “buffette” wat meer smaak en variasie as die kerk bied. Sommige lidmate het ’n baie sterk sinkende-skip-ervaring rondom die kerk.

’n Amerikaanse Lutheraanse predikant vertel van die volgende ervaring by ’n erediens in sy gemeente, waar net ’n paar lidmate in die banke gesit het. Die leraar het daardie oggend oor sy gemeente uitgekyk en gedink: “Wat kan ek doen om bietjie lewe in ons aanbidding te blaas, om bietjie entoesiasme en emosie in ons ervaring van die erediens te kry? Miskien moet ek iets skokkends en kontroversieels sê. Dit sal hulle laat wakkerskrik! Of anders moet ek weer ’n slag oor die hel praat, oor die poel van vuur en die ewige verdoemenis waar ’n geween en gekners van tande sal wees. Dit sal hulle aandag kry!

“Maar terwyl ek daardie Sondag so angstig soek na ’n geestelike pols by my gemeente, ontdek ek skielik tot my skok dat ek self amper nie meer een het nie. Ek het die laaste tyd mense getrou en begrawe, maar dit was net nog ’n troue, net nog ’n begrafnis. Ek kon my hart daar uithou. Dit was net nog take om af te handel. En iewers het die ware vreugde en die ware troos ook begrawe geraak onder die as in my eie hart. Ek besef skielik God het my nie na hierdie plek toe gestuur om mense soos dooie karre aan die brand te stoot of om lewe in ons aanbidding te blaas of om bietjie entoesiasme in ons deelname op te wek of op te werk nie. Hy het my na hierdie plek toe gebring om my en ander te leer dat sy Woord alleen mag het (Only the Word of God has power!).” Ja, ons ken ook ervarings van geestelike en emosionele doodsheid soos Israel in die tyd van Esegiël.

2. Ons vergeet in ons wanhoop so maklik wie God is. 

Die tweede gedagte is dat ons in donker en benouende omstandighede of in ’n tyd van geestelike of emosionele doodsheid dikwels so teen onsself en ons omstandighede vaskyk, dat ons vergeet wie die Here is. Dit is presies wat Esegiël vir sy volksgenote in hul tyd van krisis kom sê – onthou wie God is. Julle wat hoop verloor het, julle wat nie meer in wonderwerke glo nie. Julle het vergeet met Wie julle te doen het. God is ’n God van lewe wat die onmoontlike moontlik kan maak (Hy is nie die bleek melktandjie-afgod van die Nuwe Hervorming wat maar net beperk is tot dit wat moontlik en denkbaar is tussen ’n mens se twee ore nie.) Die ware en lewende en waaragtige God kan selfs lewe uit die dood bring. Maar wie sê Esegiël is God?

Eerstens sê Esegiël dat God genadig is – Hy ontmoet mense waar hulle is. Psalm 40 sê: “Ek het gesmag na die hulp van die Here. Hy het na my toe afgebuig en my hulpgeroep gehoor.” God ontmoet mense waar hulle is – vir Israel in ’n tyd toe hulle net kon sê dit is klaar met ons, ons het geen hoop meer nie. Vir jou en my ontmoet Hy ook in ons grootste krisis en diepste hartseer. Wanneer ons hulpeloos en magteloos is, word sy mag sigbaar in ons lewe, want Hy is God en nie ’n mens nie. Hy gee nie op of oor as ons opgee en oorgee nie. Hy sal ons optel waar ons geval het of deur ons eie hardkoppigheid self beland het, en deur sy genade altyd weer oor met ons begin.

Die tweede ding wat Esegiël oor God sê, is dat sy Woord nuwe lewe skep. Wat hierdie onmoontlike situasie van God se volk se transformeer of verander, is: “Hoor die Woord van die Here, droë bene!” En dan vers 14: “Ek het dit gesê en Ek sal dit doen sê die Here.” Deur sy Woord skep God nuwe lewe in droë bene wat op geen manier hulle self kon help of lewe in hulle kon blaas nie. Soos ’n kommentaarskrywer sê: “. . . ears have many bones, but bones do not have any ears.” Net die Woord van die lewende God kan aan dooie bene ore gee! Wat moes die Lutheraanse predikant en sy gemeente leer? “Only the Word of God has power!” Die mag wat my en die siening van my situasie verander, word deur die werking van die Gees van buite my deur God se Woord aan my toegesê.

Die derde gedagte wat Esegiël oor God deel, is dat God ons telkens “nuwe asem” gee. Die woordjie “gees” word ’n hele paar maal in hierdie gedeelte gebruik as aanduiding, nie van die Heilige Gees of Gees van God nie, maar van iets soos lewensenergie of lewensbeginsel. God gee aan sy volk weer nuwe lewensenergie, krag en moed vir die lewe. Ons sien hierdie gedagte so duidelik in Jesaja 40: “Hy gee die vermoeides krag, Hy versterk dié wat nie meer kan nie. Die wat op die Here vertrou kry nuwe krag. Hulle vlieg met arendsvlerke, hulle hardloop en word nie moeg nie, hulle loop en raak nie afgemat nie.” Die Here wat by ons geboorte die lewensasem in ons ingeblaas het, is ook die God wat telkens op ons lewenspad, veral in tye van krisis en moedeloosheid, ons telkens weer vul met “nuwe asem”, ons weer nuwe krag en moed vir die lewe gee. Hy laat deur sy genade ons telkens weer “gees vang”!

3. Die werk van die Heilige Gees

Ons lees egter ook in Esegiël 37 van die Heilige Gees. Vir die Gees is niks onmoontlik nie. “He turns a host of skeletons into an effective army of men,” sê  een kommentaarskrywer. Die soort “gees” wat kinders van die Here moet vang, is meer as ’n algemene goeie of oorheersend positiewe gevoel, dis ’n werk van die Heilige Gees wat ons gevange neem. Die Gees vang ons gees op en verander dit.

Maar God se oorheersende rol in die transformasie van mense se lewe beteken nie mense is passief of het geen rol nie. In Esegiël 37 spoor God se Gees mense aan tot aksie – op te staan, na hul land terug te keer. Die Here sal die pad oopmaak en voorberei. Hy stap die pad. Die Gees vra van ons om aktief gehoorsaam te wees. Esegiël moet God se boodskap gaan oordra al moes hy gril oor hierdie droom van die vallei van droë bene. Want Esegiël was ’n priester. Die Joodse wet het in Numeri 19:16 aan hom gesê: “Enigiemand wat in die veld aan ’n persoon raak wat doodgemaak is of aan ’n mensbeen of ’n graf, sal sewe dae lank onrein wees.” Maar wat doen Esegiël ondanks dit alles: “Ek het toe as profeet opgetree soos ek beveel is.” Gehoorsaamheid aan die Gees beteken om ook soos God mense te ontmoet waar hulle is – in hul diepste hartseer, verslaenheid en grootste krisis. Ons is mos bang daarvoor of vermy dit, asof ander se krisis of hartseer my ook sal aantas of “besoedel” – ook my gees en gemoed sal aftrek.

As God se profete vandag, sê Handelinge 2, is dit ons en die kerk se opdrag om lewe te gaan verkondig waar mense in situasies van geestelike en emosionele doodsheid is. Waar fisieke dood is, moet ons die lewegewende boodskap gaan bring van Christus se opstanding en sy kinders se uiteindelike opstanding. Hoe gaan spreek ek lewe in mense se lewe in? Deur God se Woord in my hart en op my lippe beliggaam in my lewe en optrede. Jou en my woorde bring nie mense tot lewe en nuwe hoop nie. Net God se Woord kan dit doen. Daarom sê die psalmskrywers dinge soos: God se Woord is hulle lewe. Dit is my lewe om God se Woord te gehoorsaam. God se beloftes hou my in die lewe.

4. Hoekom vernuwe God ons en sy kerk?

Esegiël 37 bring vierdens die vraag na vore hoekom God ons en sy kerk vernuwe. Hoekom lei Hy ons telkens uit donker en benouende omstandighede? Hoekom is dit so belangrik vir Hom om ons telkens nuwe geestelike energie en moed te gee? Wanneer daar by kinders van die Here of die kerk ’n geestelike doodsheid is en ons nie hoop het nie, sien die wêreld dit en lyk dit vir hulle of ons nie ’n God het nie. In elk geval nie Een wat lewe of ’n verskil kan maak nie. Dit gaan op die ou end oor die eer van sy Naam. Wanneer God red en uitkoms gee, besef en erken die Here se kinders opnuut dat Hy die Here is, sê Esegiël 37:13. Maar so sal die nasies sê Esegiël 36:2 ook besef dat die Here God is as hulle sien hoe Hy die mense herstel en geestelik laat herleef.

5. Wie wil die Here hê moet ons volgens Esegiël 37 wees?

Ten slotte wil ek aan die hand van Esegiël 37 en Efesiërs 2 vra: Wie wil God hê moet ons wees? Eers wil ek twee moontlikhede uitlig van hoe ons gewoonlik as God se kinders is. Eerstens kan ons spoke wees. ’n Spook is ’n gees sonder ’n liggaam. Dis nou as jy so geestelik verhewe is dat jy ’n stappie bo die res is. Jy kan so hoog klim dat jy glad nie meer diensbaar is aan die wêreld of medegelowiges nie. Dan is jy soos iemand gesê het “so heavenly minded that you are of no earthly good”. Dan mag jy soos in Matteus 7 by die wederkoms vir Christus vra: “Het ek nie in u Naam duiwels uitgedryf en in u Naam baie wonders gedoen nie?” En sy woorde aan jou mag ook wees: “Ek het jou nooit geken nie.” God wil nie hê ons moet spoke wees nie. Spoke het nie vir Hom nut nie. Tweedens kan ons lyke wees. ’n Lyk is ’n liggaam sonder gees. In kerktaal word hierdie lyk-wees formalisme genoem. Dit gaan oor die uiterlike vorm van dinge. Hoe goed is die kerk georganiseer, word besluite presies volgens die kerkorde geneem, kom die tiendes betyds in en word daar by almal gekollekteer. Verloop elke erediens volgens die voorskrifte van die “Handboek by die erediens” en lyk dit vir ons en die wêreld om ons of ons besig en bedrywig is. Dan is daar dalk soos in Esegiël 37 die gedreun van die bene, maar is daar innerlik ’n geestelike doodsheid en geen ruimte vir die spontane werking van God se Gees nie. God wil nie hê ons moet lyke wees nie. Lyke het nie vir Hom nut nie.

Wie en wat wil God dan hê moet ons wees? Hy wil hê dat ons ware mense sal wees, nuut en lewend gemaak deur Christus en sy Gees. Hy vra dat ons as nuwe mense geaard sal wees in ’n lewende verhouding met Hom, maar terselfdertyd geaard in die wêreld en sy nood – besig om ons lewe te wy aan die goeie dade waarvoor Hy ons bestem het, sê Efesiërs 2.

6. Slot:

Esegiël 37 herinner ons dat God nie sy heerskap en koningskap geabdikeer of opgegee het nie. God het ’n plan vir die wêreld, vir die kerk en vir jou en my lewe. So vasbeslote is God oor sy plan vir die wêreld en vir jou en my lewe dat Hy bereid is om sy Seun se lewe daarvoor te gee. Voor Jesus se geboorte getuig Sagaria, die pa van Johannes die Doper, oor Hom die Messias wat moes kom: “Soos die môreson sal Hy opgaan en uit die hoogte op ons afstraal, om lig te bring aan dié wat in duisternis en in die skaduwee van die dood lewe . . .” Psalm 23 in die OAV sê ook: “Al gaan ek ook in ’n dal van doodskaduwee, ek sal geen onheil vrees nie, want U is met my; u stok en u staf dié vertroos my.” Of soos die NAV lui: “Selfs al gaan ek deur donker dieptes, sal ek nie bang wees nie, want U is by my. In u hande is ek veilig.”

